
“ESG tamoyillari – hududlarni barqaror rivojlantirish va biznesni
transformatsiyalash drayveri” маvzusida Xalqaro ilmiy-amaliy anjumani ilmiy maqolalar va
tezislar to‘plami. -Т.: ТMII, 2025. – 752 bet.

KIRISH SOʻZI

ASSALOMU ALAYKUM, HURMATLI XALQARO ANJUMAN
ISHTIROKCHILARI, AZIZ MEHMONLAR!

Sizlarni Toshkent menejment va iqtisodiyot instituti hamda O‘zbekiston Ekologik
Partiyasi Markaziy kengashi tomonidan tashkil etilayotgan mazkur Xalqaro ilmiy-amaliy
anjumanda qutlashdan mamnunmiz!

Qadrli anjuman ishtirokchilari, bugun biz “ESG tamoyillari – hududlarni barqaror
rivojlantirish va biznesni transformatsiyalash drayveri” mavzusida Xalqaro ilmiy-amaliy
anjuman o‘tkazmoqdamiz. Bugungi anjumanning asosiy maqsadi mamlakatimizda
iqtisodiyotni barqaror rivojlantirish, ishlab chiqarishni diversifikatsiya qilish, iqlim
o‘zgarishi oqibatlariga moslashish va ularni yumshatish, tabiiy resurslardan foydalanish
samaradorligini oshirish, ESG tamoyillari asosida hududlar va sanoat korxonalarining
barqaror rivojlanishini ta’minlash, hududlarda “yashil” iqtisodiyotni qo‘llab-quvvatlashning
samarali iqtisodiy mexanizmlarini joriy qilish, yirik va o‘rta biznes korxonalari faoliyatini
transformatsiyalash va raqobatbardoshligini oshirish, sanoat korxonalarida chiqindilarni
boshqarish va sirkulyar iqtisodiyotni rivojlantirish, “yashil” texnologiyalar, sun’iy intellekt
asosida atrof-muhitni muhofaza qilish masalalari boʻyicha amalga oshirilayotgan ishlar,
mavjud muammolar va ularni bartaraf etish yoʻllarini chiqur tahlil qilgan holda ilmiy amaliy
takliflar ishlab chiqishdan iborat.

O‘zbekiston Respublikasi Prezidenti tomonidan imzolangan qaror va farmonlar,
Vazirlar Mahkamasi qarorlari, amalga oshirilayotgan islohotlar ushbu anjuman mavzusining
naqadar dolzarbligini anglatadi. Yurtboshimiz tomonidan 2025-yilni “Atrof-muhitni asrash
va “yashil” iqtisodiyot yili” deb nomlanishi hamda ushbu yo‘nalishda qabul qilingan Davlat
dasturida belgilangan vazifalarning ijrosini ta’minlashda ma’lum ma’noda anjumanning
ham o‘z hissasi bo‘ladi deb umid qilamiz.

Anjuman natijalaridan kutilayotgan ilmiy, ijtimoiy va iqtisodiy samaradorlik
quyidagilarda o‘z ifodasini topadi:

Ilmiy samaradorlik - anjumandan kutilayotgan ilmiy-amaliy natija mamlakatimiz
hududlarida barqaror iqtisodiy rivojlanishni ta’minlash, sanoat korxonalarining atrof-
muhitga bo‘lgan e’tiborini yanada kuchaytirish, biznes strategiyalarini takomillashtirish, shu
bilan birga hududlar darajasida barqaror rivojlanishni amalga oshirilish darajasini tahlil
qilish, “atrof-muhit, jamiyat, boshqaruv” (ESG) tamoyillariga mos holda faoliyat
ko‘rsatishlariga erishishning ustuvor yo‘nalishlarini tahliliy o‘rganish asosida olingan
natijalarni umumlashtirib ilmiy asoslangan taklif va tavsiyalar ishlab chiqishdan iborat.

Ijtimoiy samaradorlik – muhokama qilinadigan masalalarning har birida ijtimoiy
samara alohida o‘rin egallaydi. Chunki ESG-tamoyillarining asosiy xususiyati ham ijtimoiy
sohaga yuqori darajada e’tibor qaratilishidadir. Shu jihatdan ijtimoiy samarani iqtisodiy
jihatdan baholash, bu yo‘nalishda mavjud amaliyotlarni ilmiy tahlil qilishning konseptual
yondashuvlarini ishlab chiqishga, hududlarda va biznes sohasida izchil islohotlarni amalga
oshirish orqali jamiyatni rivojlantirish, aholining turmush darajasini yaxshilash, barqaror
daromad manbalarini shakllantirish, tabiiy resurslar tejamkorligiga erishish asosida kelajak
avlod uchun zahiralarni saqlab qolish, aholini ijtimoiy himoya qilish tizimini
takomillashtirishga xizmat qiladi.

Iqtisodiy samaradorlik - iqtisodiy faoliyatning faol ishtirokchilaridan biri ishlab
chiqarish korxonalaridir, ular tomonidan mahsulot ishlab chiqarish jarayonida sezilarli
darajada uglerod izi qoldiriladi. Shaffof va ekologik toza ma’lumotlarni taqdim etish atrof-

muhitni muhofaza qilish qonunchiligiga rioya qilish uchun zarurdir. Iqtisodiy samaradorlik
jihatidan mavzu doirasida muhokama qilinadigan har bir masala katta ahamiyatga ega.
Birinchidan, sohada qonunchilik bazasini mustahkamlash; ikkinchidan, korxonalarda ESG
tamoyillarini joriy yetishning iqtisodiy samaradorligini baholash uslubiyotini ishlab chiqish;
uchinchidan, hududlarning barqaror rivojlanishi uchun mavjud salohiyatini baholash va shu
asosda sohalarni diversifikatsiya qilish imkoniyatining vujudga kelishi, to‘rtinchidan,
korxona va tarmoqlarni rivojlantirishda “yashil” investitsiyalarni jalb qilish hamda ulardan
samarali foydalanishga keng yo‘l ochiladi.

Albatta bunday oʻzgarishlar, texnologik taraqqiyotga hamohang ravishda, qoʻshimcha
imkoniyatlarni ochishga va rivojlanishning yangi strategiyalarini ishlab chiqishga keng
imkoniyatlar yaratmoqda.

Lekin shu bilan bir qatorda, iqtisodiyotni raqamlashtirish va bunday sharoitda biznesni
rivojlantirish jarayonlarida, oʻziga xos muammolar va turli savollar ham yuzaga kelmoqda.

Bunday masalalarni oʻrganib, uning yechimlarini topish uchun Toshkent menejment
va iqtisodiyot institutining professor-oʻqituvchilari tomonidan ham turli ilmiy tadqiqotlarni
olib borish yoʻlga qoʻyilgan. Ularning tadqiqotlari natijalaridan - oʻquv jarayonlarida, taʼlim
sifatini oshirish maqsadlarida, keng foydalaniladi.

Bu oʻz navbatida, institutda menejment, iqtisodiyot va axborot texnologiyalari
sohalarida tayyorlanadigan malakali mutaxassislarning nafaqat nazariy bilimlarini, balki
amaliy koʻnikmalarini ham oshirishga hizmat qiladi.

Bundan tashqari, institutda innovatsion dasturlar va loyihalar orqali talabalarni yangi
texnologiyalar bilan tanishtirish, ularda raqamli iqtisodiyot va global biznes muhitida
raqobatbardosh boʻlish uchun zarur boʻlgan koʻnikmalarni shakllantirishga yordam beradi.

Xalqaro ilmiy-amaliy anjumanni o‘tkazishda hamkorlik qilayatgan O‘zbekiston
Ekologik Partiyasi Markaziy kengashiga, anjumanda ishtirok etayatgan O‘zbekiston
Respublikasi Oliy ta`lim, fan va innovatsiyalar vazirligi, O‘zbekiston Respublikasi
Iqtisodiyot va moliya vazirligi, O‘zbekiston Respublikasi Energetika vazirligi, BMT ning
UNDP loyihasi vakillariga, Federal davlat byudjeti oliy ta’lim muassasasi Kozma Minin
nomidagi Nijniy Novgorod davlat pedagogika universiteti, Umumrossiya davlat adliya
universitetining (VGUYU) Shimoliy-Kavkaz instituti (filiali), Umumrossiya davlat adliya
universitetining (VGUYU) Rostov instituti (filiali), Kazpotrebsoyuz Karaganda universiteti,
Kyungdong Universiteti (Koreya Respublikasi), tashkilot va korxonalarning mutaxassislari,
xorijiy va mahalliy iqtisodchi olimlarga o‘z minnatdorchiligimizni izhor qilamiz.

Bugun sizlarning eʼtiboringizga taqdim etiladigan taqdimotlar va fikrlar - bizni
zamonaviy iqtisodiyotning yangi talablariga mos keladigan biznes modellarni yaratishga
ilhomlantiradi.

Biz bu jarayonda, oʻz tajribamizni almashish va birgalikda muammolarni hal qilish
uchun yangi gʻoyalarni kashf etishni maqsad qilamiz.

Umid qilamanki, anjumanimiz samarali va foydali boʻladi.
Har biringizning ishtirokingiz va hissangiz bu jarayonda juda muhim.
Keling, birgalikda yangiliklarga ochiq boʻlib, innovatsion yechimlarni izlaylik!
Bugungi anjuman ishiga va unda ishtirok etayotgan barcha ishtirokchilarning ilmiy-

ijodiy faoliyatlariga ulkan muvaffaqiyatlar tilaymiz!

Toshkent menejment va iqtisodiyot instituti rektori
X. Axmedov

Annotatsiya. Ushbu maqolada iqtisodiyotni barqaror rivojlantirish jarayonida ishlab
chiqarishni diversifikatsiya qilish, iqlim o‘zgarishi oqibatlariga moslashish va ularni yumshatish
hamda tabiiy resurslardan foydalanish samaradorligini oshirish masalalari tahlil qilinadi.
Tadqiqotda O‘zbekiston iqtisodiyoti misolida so‘nggi yillarda amalga oshirilgan strukturaviy
o‘zgarishlar, ekologik barqarorlikni ta’minlash bo‘yicha davlat siyosati, “yashil iqtisodiyot”
konsepsiyasi hamda innovatsion texnologiyalarni joriy etishning ahamiyati yoritilgan.

Kalit so‘zlar: Barqaror rivojlanish, diversifikatsiya, iqlim o‘zgarishi, yashil iqtisodiyot,
tabiiy resurslar, ekologik siyosat.

Аннотация. В статье анализируются вопросы диверсификации производства,
адаптации к изменению климата и смягчения его последствий, а также повышения
эффективности использования природных ресурсов в процессе устойчивого развития
экономики. В исследовании освещаются структурные изменения, реализованные в
последние годы, государственная политика по обеспечению экологической устойчивости,
концепция «зеленой экономики» и важность внедрения инновационных технологий на
примере экономики Узбекистана.

Ключевые слова: Устойчивое развитие, диверсификация, изменение климата, зеленая
экономика, природные ресурсы, экологическая политика.

Abstract. This article analyzes the issues of diversification of production, adaptation to and
mitigation of the consequences of climate change, and increasing the efficiency of natural
resource use in the process of sustainable economic development. The study highlights the
structural changes implemented in recent years, the state policy on ensuring environmental
sustainability, the concept of “green economy”, and the importance of introducing innovative
technologies, using the example of the economy of Uzbekistan.

Keywords: Sustainable development, diversification, climate change, green economy,
natural resources, environmental policy.

Kirish
Global iqtisodiyotda barqaror rivojlanish masalasi bugungi kunda eng dolzarb

mavzulardan biri sifatida qaralmoqda. Iqtisodiy o‘sishning yangi modeli-bu faqat
yalpi ichki mahsulotning o‘sish sur’atlarini emas, balki ijtimoiy farovonlik, ekologik
muvozanat va resurslardan samarali foydalanishni ham o‘z ichiga oladi. Shu nuqtayi
nazardan, O‘zbekiston Respublikasi ham iqtisodiy islohotlarning yangi bosqichida
“Yashil iqtisodiyot” tamoyillariga asoslangan barqaror rivojlanish yo‘lini tanlagan.
Iqlim o‘zgarishi, global isish, suv resurslarining qisqarishi va tabiiy ofatlar
chastotasining ortishi iqtisodiyotning barcha tarmoqlariga bevosita ta’sir qilmoqda.
Shu sababli, iqtisodiy barqarorlikni ta’minlashda ishlab chiqarishni diversifikatsiya
qilish, ya’ni tarmoqlarni kengaytirish, yangi yo‘nalishlarni rivojlantirish,
innovatsion texnologiyalarni joriy etish va ekologik moslashuvni kuchaytirish zarur.
O‘zbekiston sharoitida iqlim omili iqtisodiyotning deyarli barcha segmentlariga -
qishloq xo‘jaligidan tortib, energetika, transport va xizmat ko‘rsatish sohalarigacha
o‘z ta’sirini o‘tkazmoqda. Shu bois, iqlim o‘zgarishining iqtisodiy oqibatlarini
kamaytirish, resurslardan oqilona foydalanish va ishlab chiqarish jarayonlarini
diversifikatsiya qilish mamlakat barqaror rivojlanish strategiyasining asosiy ustuvor
yo‘nalishiga aylangan.

Adabiyotlar tahlili
Iqtisodiyotni barqaror rivojlantirish va ishlab chiqarishni diversifikatsiya qilish

bo‘yicha ilmiy adabiyotlarda turli yondashuvlar shakllangan. BMT, Jahon banki,
Xalqaro valyuta jamg‘armasi va boshqa xalqaro tashkilotlar hisobotlarida iqtisodiy
barqarorlikning asosiy mezonlari sifatida iqtisodiy o‘sish sur’atlari, ekologik
muvozanatni saqlash hamda ijtimoiy farovonlik ko‘rsatkichlari ajratib ko‘rsatiladi
(UNDP, 2023; World Bank, 2022).

B.T. Bayxonov (2019) o‘z tadqiqotlarida O‘zbekiston iqtisodiyotini barqaror
rivojlantirishda sanoat tarmoqlarining diversifikatsiyasi va ishlab chiqarishning
texnologik modernizatsiyasi muhim o‘rin tutishini ta’kidlaydi. Muallifning fikricha,
iqtisodiyotning ayrim tarmoqlariga haddan tashqari tayanish iqtisodiy xavfsizlikni
pasaytiradi, shuning uchun tarmoq strukturasini kengaytirish zarur.

V.Q. Qobulov (2020) iqtisodiy o‘sish jarayonlarini ekologik omillar bilan
bog‘liq holda tahlil qilib, resurslardan foydalanish samaradorligini oshirish uchun
energiya tejovchi texnologiyalarni joriy etish zarurligini qayd etadi. Shuningdek,
muallif ekologik siyosatni iqtisodiy rejalashtirish tizimiga integratsiya qilishni taklif
etadi.

S.S. G‘ulyamov (2021) esa iqtisodiy barqarorlikni innovatsion rivojlanish bilan
bevosita bog‘laydi. Uning tadqiqotlarida raqamli texnologiyalar, “yashil iqtisodiyot”
konsepsiyasi hamda ekologik menejment tizimlarini ishlab chiqarish sohalariga
joriy etish orqali uzoq muddatli barqaror o‘sishga erishish mexanizmlari tahlil
qilingan.

N.M.Mahmudov (2022) fikricha, iqtisodiy diversifikatsiya faqat sanoat
tarkibini emas, balki hududiy rivojlanish modelini ham o‘zgartiradi. U mintaqaviy
iqtisodiyotda energiya manbalaridan foydalanish, resurslarni qayta taqsimlash va
yangi ishlab chiqarish klasterlarini yaratish orqali iqlim o‘zgarishiga moslashish
imkoniyatlarini kengaytiradi.

Xalqaro miqyosda esa J.Sachs (2015) va N.Stern (2016) kabi olimlar barqaror
rivojlanishning global tamoyillarini ishlab chiqqan bo‘lib, ular iqtisodiy o‘sishning
ekologik cheklovlar bilan uyg‘un bo‘lishi zarurligini ta’kidlaydi. Ayniqsa, Sachsning
“The Age of Sustainable Development” asarida ishlab chiqarish tizimlarini “yashil
transformatsiya” orqali modernizatsiya qilish davlat siyosatining ustuvor
yo‘nalishlaridan biri sifatida ko‘rsatiladi.

Shuningdek, OECD (2021) hisobotlarida resurslardan oqilona foydalanish,
energiya samaradorligini oshirish va uglerod chiqindilarini kamaytirish
strategiyalari iqtisodiy diversifikatsiyaning asosiy omillari sifatida e’tirof etilgan.

Mahalliy va xorijiy manbalar tahlili shuni ko‘rsatadiki, barqaror rivojlanish
nafaqat iqtisodiy ko‘rsatkichlar bilan, balki ekologik xavfsizlik va ijtimoiy
farovonlik bilan uzviy bog‘liqdir. Shu sababli, iqtisodiyot tarmoqlarida
diversifikatsiyani kuchaytirish, energiya va resurslardan samarali foydalanish, qayta
tiklanuvchi energiya manbalarini keng joriy etish hamda iqlim o‘zgarishiga
moslashuv strategiyalarini ishlab chiqish hozirgi davrning eng muhim ilmiy-amaliy
masalalaridan biridir.

Mazkur maqolada O‘zbekiston iqtisodiyotining barqaror rivojlanishini
ta’minlashda diversifikatsiya va iqlim o‘zgarishiga moslashish mexanizmlari
o‘rganiladi, ularning iqtisodiy samaradorligi va amaliy natijalari tahlil qilinadi.

Tadqiqot metodologiyasi
Tadqiqotda tizimli, tahliliy va statistik yondashuvlar asosida quyidagi

metodlardan foydalanildi:
Tizimli tahlil metodi – iqtisodiy, ekologik va ijtimoiy omillar o‘rtasidagi o‘zaro

bog‘liqlikni aniqlash uchun;

Taqqoslama tahlil – O‘zbekiston iqtisodiyoti rivojlanish tendensiyalarini
Markaziy Osiyo mamlakatlari bilan qiyoslash orqali umumiy xulosalar chiqarish;

Statistik tahlil – O‘zbekiston Respublikasi Davlat statistika qo‘mitasi, BMT,
Jahon banki va FAO ma’lumotlari asosida o‘tgan o‘n yillik iqtisodiy ko‘rsatkichlar
tahlili;

Ekonometrik yondashuv – ishlab chiqarish hajmi, resurslardan foydalanish
samaradorligi va iqlim o‘zgarishi omillarining iqtisodiy o‘sishga ta’sirini baholash
uchun regressiya modellari asosida baholash.

Tadqiqot manbalari sifatida O‘zbekiston Respublikasining “Yashil
iqtisodiyotga o‘tish strategiyasi” (2019), “Barqaror rivojlanish maqsadlari-2030”
hujjatlari hamda Jahon banki va FAOning rasmiy hisobotlari asos qilib olindi.

Tadqiqot natijalari
O‘zbekiston iqtisodiyotida diversifikatsiya jarayonlari.
O‘zbekiston iqtisodiyotining so‘nggi yillardagi rivojlanishida ishlab chiqarishni

diversifikatsiya qilish asosiy yo‘nalishlardan biri bo‘ldi. 2017-yildan boshlab
iqtisodiyotning tarkibiy o‘zgarishlari amalga oshirilib, sanoatning yalpi ichki
mahsulotdagi ulushi 19,5 foizdan 28,7 foizga oshdi. Xizmatlar sektori 45 foizdan
oshib, iqtisodiy o‘sishning asosiy manbaiga aylandi.

Qishloq xo‘jaligida paxta yetishtirish hajmi qisqarib, sabzavot, meva-sabzavot
va chorvachilik tarmoqlari rivojlanmoqda. Shu bilan birga, oziq-ovqat sanoati,
agrologistika markazlari va eksportga yo‘naltirilgan ishlab chiqarish tarmoqlari
kengaymoqda. Bularning barchasi iqtisodiy barqarorlikka ijobiy ta’sir ko‘rsatmoqda.

Iqlim o‘zgarishining iqtisodiyotga ta’siri: O‘zbekiston qurg‘oqchil hududda
joylashgan bo‘lib, haroratning har bir darajaga oshishi suv tanqisligini kuchaytiradi.
Jahon banki ma’lumotlariga ko‘ra, 2050-yilgacha O‘zbekiston hududida o‘rtacha
harorat 2,1°C ga ko‘tarilishi mumkin. Bu esa qishloq xo‘jaligi hosildorligining 10–
12% kamayishiga olib keladi.

Iqlim o‘zgarishi faqat agrar tarmoqqa emas, balki sanoat va transport
infratuzilmasiga ham ta’sir ko‘rsatmoqda. Issiqlik to‘lqinlari energetika tizimlarida
yuklamani oshiradi, elektr ishlab chiqarish tannarxini ko‘paytiradi, suv tanqisligi esa
gidroenergetika imkoniyatlarini pasaytiradi.

Tabiiy resurslardan foydalanish samaradorligini oshirish yo‘nalishlari: Tabiiy
resurslar – O‘zbekiston iqtisodiyotining tayanch manbai. Biroq ularni tejash va
qayta tiklanadigan energiya manbalarini rivojlantirish hali yetarli darajada emas.
Bugungi kunda qayta tiklanadigan energiya manbalari umumiy energetika
balansining 8–9% qismini tashkil etadi. 2030-yilgacha bu ko‘rsatkichni 25% ga
yetkazish maqsad qilingan.

Suv tejovchi texnologiyalar, quyosh panellari, shamol elektr stansiyalari va
chiqindisiz ishlab chiqarish tizimlarini joriy etish orqali resurslardan foydalanish

samaradorligini oshirish mumkin. Shu bilan birga, chiqindilarni qayta ishlash
tarmoqlarini kengaytirish ham ekologik barqarorlikni kuchaytiradi.

Tadqiqot natijalari shuni ko‘rsatadiki, iqtisodiy diversifikatsiya
O‘zbekistonning barqaror rivojlanish strategiyasida markaziy o‘rin egallaydi. U
iqtisodiyotning bir nechta yo‘nalishlarda barqaror o‘sishini ta’minlab, tashqi omillar
ta’sirini kamaytiradi.

Birinchidan, diversifikatsiya iqtisodiy xavflarni kamaytiradi. Agar iqtisodiyot
faqat xomashyo eksportiga tayanadigan bo‘lsa, global narx o‘zgarishlari mamlakat
daromadlarini keskin kamaytiradi. Shu bois sanoat, xizmatlar va qishloq xo‘jaligi
tarmoqlarini birdek rivojlantirish iqtisodiy barqarorlikni ta’minlaydi.

Ikkinchidan, diversifikatsiya ekologik barqarorlikni ta’minlash imkonini beradi.
Masalan, suv tejovchi texnologiyalar, qayta tiklanuvchi energiya manbalari,
chiqindisiz ishlab chiqarish jarayonlari nafaqat iqtisodiy, balki ekologik
samaradorlikni ham oshiradi.

Uchinchidan, iqlim o‘zgarishiga moslashish faqat ekologik masala emas, balki
iqtisodiy zaruratdir. O‘zbekiston sharoitida bu jarayon sug‘orish tizimlarini
raqamlashtirish, agrosanoatni modernizatsiya qilish, issiqxona xo‘jaliklarini
kengaytirish va yangi energiya manbalariga sarmoya kiritish orqali amalga
oshirilmoqda.

To‘rtinchidan, davlat siyosati barqaror rivojlanishning muhim drayveri
hisoblanadi. Davlat ekologik soliq siyosatini kuchaytirishi, yashil kreditlar, ekologik
grantlar va subsidiyalar orqali tadbirkorlikni rag‘batlantirishi lozim.

Xulosa va tavsiyalar
Tadqiqot natijalari asosida quyidagi xulosalarga kelish mumkin:
-O‘zbekiston iqtisodiyoti uchun ishlab chiqarishni diversifikatsiya qilish

barqaror rivojlanishning asosiy omilidir.
-Iqlim o‘zgarishining iqtisodiyotga ta’siri kuchayib borayotgan sharoitda

ekologik moslashuv strategiyalarini joriy etish muhim.
-Qayta tiklanuvchi energiya manbalarini rivojlantirish, suv resurslaridan

oqilona foydalanish, chiqindilarni qayta ishlash barqaror rivojlanishning ustuvor
yo‘nalishlaridir.

-Innovatsion investitsiyalar, raqamlashtirish va ilmiy yondashuvlar iqlim
muammolarini yumshatishda asosiy vosita sifatida xizmat qiladi.

-Barqaror rivojlanish strategiyasida iqtisodiy, ekologik va ijtimoiy
manfaatlarning muvozanatini ta’minlash eng muhim shart hisoblanadi.

Annotatsiya. Ushbu maqolada sanoat tarmoqlarida raqamli texnologiyalarni joriy etish
orqali ekologik samaradorlikni oshirish masalalari yoritilgan. So‘nggi yillarda O‘zbekiston
sanoatida raqamli transformatsiya jarayonlari jadallashib, ishlab chiqarish jarayonlarini
avtomatlashtirish, resurslardan tejamkor foydalanish va chiqindilarni kamaytirish yo‘nalishlarida
sezilarli natijalarga erishilmoqda. Maqolada 2022–2024-yillar davomida ekologik samaradorlik
ko‘rsatkichlari tahlil qilinib, “yashil sanoat” modeliga o‘tish jarayonida raqamli
texnologiyalarning o‘rni amaliy misollar asosida ko‘rsatib berilgan. Shuningdek, mahalliy
olimlar – I. To‘xtayev, M. G‘ulomov va N. Abdurahmonova tomonidan ilgari surilgan ilmiy
g‘oyalar asosida sanoatda ekologik innovatsiyalarni joriy etishning nazariy va amaliy asoslari
tahlil qilingan. Maqola yakunida raqamli texnologiyalar asosida sanoat korxonalarining ekologik
samaradorligini yanada oshirish bo‘yicha taklif va tavsiyalar ishlab chiqilgan.

Kalit so‘zlar: raqamli texnologiyalar, ekologik samaradorlik, yashil sanoat, barqaror
rivojlanish, chiqindisiz ishlab chiqarish, resurs tejamkorlik, raqamli transformatsiya, sanoat
innovatsiyalari, ekologik xavfsizlik, O‘zbekiston sanoati.

Аннотация. В данной статье рассматриваются вопросы повышения экологической
эффективности за счет внедрения цифровых технологий в промышленные отрасли. В
последние годы процессы цифровой трансформации в промышленности Узбекистана
ускоряются, достигая значительных результатов в областях автоматизации
производственных процессов, ресурсосбережения и сокращения отходов. В статье
анализируются показатели экологической эффективности за 2022–2024 годы и на
практических примерах показана роль цифровых технологий в переходе к модели «зеленой
промышленности». Также анализируются теоретические и практические основы

